
«Ezin itzulizkoa» da eta uste baino bizkorrago ari da aldatzen klima 

Gizakiak klima aldaketan eragina duela oso seguru azaldu dira IPCCko adituak 

Arantxa Iraola 

«Agerikoa» da prozesua; klima aldatzen ari da. Eta «ezin itzulizkoa»; gizaldi askotan nabarmenak izango ondorioak. Inoiz baino hitz gordinagoekin hitz egin zuten atzo IPCC Klima Aldaketari Buruzko Gobernu Arteko Taldeko kideek Parisen klima aldaketaren inguruan. Eta baita kausaren inguruan ere. «Inoiz baino seguruago gaude giza jarduerek klima aldaketan duten eraginaz», esan zuen atzo IPCCko presidente Rajendra Pachaurik. Giza jarduerek klima aldaketan eragin zuzena dute. Ia segurtasun osoa dute horretan, %90ekoa. 2001ean baino harago egin dute. Orduan egin zuten txostenean segurtasuna %66koa zen. Harago egin dute datuen larritasunean ere. 2001eko txostenean egindako iragarpenik larrienak, esaterako, bete egin dira urteotan. 

Mende bukaerara bitartean munduko klimak zer nolako bilakaera izan dezakeen aztertzeko txostena da atzo Parisen aurkeztu zutena. Zabala da, milaka zientzialarik hartu dute parte. Eta munduko tenperatura segur aski 1,8-4 gradu artean igoko dela azaldu dute. Kasurik onenean 1,1ekoa izango da igoera, txarrenean, 6,4koa. 

Bada datu bat egoeraren larritasunaz jabetzeko aski egokia. Science aldizkariak ekarri du gogora. IPCCk 1990ean argitaratu zuen lehen ebaluazio txostena, eta ordutik beste bi ere egin ditu. Orain arte egindako aurreikuspenetan iragarri zuten 1990etik 2006ra tenperatura 0,15-0,35 gradu artean igoko zela. Eta ia mutur-muturrekoa izan da errealitatea: 0,33 gradu igo da. 

Eta nekez egin daiteke ja ezer prozesua geratzeko. Lurraren berotzea eragiten duten gas kutsagarrien isuriak oraingo erritmoan segituta ere, tenperaturak «ia segurtasun osoz» gora egiten jarraituko luke, eta horren ondorioak gero eta nabarmenagoak izango dira mundu osoan. Itsasoaren maila 28-43 cm artean igoko da, probisiorik probableenen arabera. Gauzak uste baino gehiago okertzen badira, gehiago. 

ONDORIOAK. Balizko hainbat egoera irudikatu dituzte txostenean. Populazioaren hazkundea oso handia ez bada, eta berotegi efektua eragiten duten gas kutsagarrien isuria gutxitzen bada, klima aldaketaren ondorioak samurragoak izango dira; bilakaera bestelakoa bada, larriagoak. Nabarmen, gainera. Bero boladak, lehorteak, euri jasak. Ondorioetako batzuk dira. 

Oso bestelako mundua irudikatu dute mende amaierarako. Litekeena da, esaterako, Ipar Poloan urte sasoirik beroenean ez izotzik batere geratzea.Txostenean egindako aurreikuspenetan eztabaida iturri izan dira itsasoaren mailaren hazkundearen ingurukoak. Egin dituzten iragarpenetan ez dute aintzakotzat hartu itsasoko izotz geruza handien urtze prozesuak izan dezakeen eragina. 

Datuek erakusten duten errealitatearen gordinaz jabetu direlako erabili dute IPCCko ikertzaileek oraingo txostenean hizkera gordinagoa. Izan ere, klima aldaketaren inguruan zientzialarien --eta ondorioz politikarien artean ere bai-- egon diren eztabaidekin guztiz amaitu nahi dute. «Txostenarekin erakutsi nahi izan dugu, nola benetan igo diren tenperaturak, eta baita itsasoaren maila ere», azaldu zuen atzo Stefan Rahmstorf ikertzaileak. Behin hori erakutsita neurriak hartzera bultzatu nahi dituzte mundu osoko agintariak. 

AEB-AK. Ikusi egin beharko animatzen diren. AEB Ameriketako Estatu Batuek izan dute orain arte auzi honen inguruan jarrerarik uzkurrena. Eta atzo Energia idazkari Samuel Bodmanek txostena aintzakotzat hartuko dutela onartu arren, AEBek auzia konpontzeko orduan duten garrantzia txikitu zuen: «Konponbide globalak behar dira». 

«Inoiz baino seguruago gaude giza jarduerak kima aldaketan eragina duela» 

Rajendra Pachauri 

IPCC-ko presidentea 

«Erakutsi nahi izan dugu nola benetan igo diren tenperaturak eta baita itsasoaren maila ere» 

Stefan Rahmstorf 

ikertzailea 

Tenperatura igoera 

Klima aldaketak ekarriko dituen ondorioak ez dira ardatz izan txosten honetan. IPCCk hurrengo txostenerako utzi ditu horiek. Ezagunak dira, ordea, tenperatura igoerak ekarriko dituen zenbait ondorio. Hona larrienak: 

Gradu bat gehiago 

Glaziarrak desagertuko dira Andeetan. Andeetako glaziar txikiak desagertuko dira, eta, ondorioz, ur eskasiarekin lotutako arazoak izateko arriskuan geratuko dira 50 milioi lagun. 

Gaixotasun gehiago. Klimaren gora-beherekin lotutako eritasunen ondorioz 30.000 lagun hilko dira urtean. 

Bi gradu gehiago 

Ura, eskasago. Afrika hegoaldean eta Mediterraneo itsasoaren inguruko herrialdeetan ur eskasia handituko da; %20-30 urrituko da ura. 

Uholde arrisku handiagoa. Itsasertzetan uholde arriskua nabarmen handituko da, eta 10 milioi lagun gehiago biziko dira horien beldur. 

Hartz zuria galtzeko zorian. Ipar Poloko hainbat animali espezie, besteak beste hartz zuria eta karibua desagertzeko zorian egongo dira. 

Hiru gradu gehiago 

Europa, lehorrago. Hamar urtean behin lehorte larriak gertatuko dira Europan. 

Montzoiak, bortitzago. Gora-beherak izango dira montzoien bilakaeran, eta eragin larriak. 

Lau gradu gehiago 

Ur eskasia. Iturrian ura izateko aukera %30-%50 murriztuko da Mediterraneo inguruan eta Afrika hegoaldean. 

Uholde arriskua. 300 milioi lagun gehiagori eragingo diete uholdeek. 

Bost gradu gehiago 

Himalayako glaziarrak urtu. Himalaya mendikateko glaziar zenbait urtuko dira; ur eskasia sumatuko dute Txinan eta Indian. 

Ozeanoak, hautsita. Ozeanoetako ekosistema asko hautsita egongo dira. 

Itsasertzak arriskuan. Desagertzeko arriskuan egongo dira itsasertzeko eremu asko, tartean Florida eta New York (AEB), Londres (Erresuma Batua) eta Tokyo (Jap0nia). 

